Hawkins, GL & C Parkinson 2007 Reveal.  Where are you? Willow Creek: Barrington

 ‘n Mens kan deelneem aan die gesprek hieroor op www.revealnow.com.

Ek het dié boek deurgelees op die vlug van Chicago af en die volgende sinopsis daarvan gemaak.  Ek maak nie enige evaluasie van die boek in dié dokument nie.  Ek wil eerder die proses van Willow onbevange voorstel en later in verdere nadenke meer krities hieroor reflekteer, bv. die verbruikersmodel wat in die navorsing gebruik word en die (amper) totale gebrek aan teologiese nadenke as basis-teorie.

Die opvolg deur dieselfde skrywers, Greg Hawkins en Cally Parkinson, sal baie interessant wees: Follow Me.  What’s next for you? 2008.  Dit bevat navorsing van 200 gemeentes, en 80 000 mense, en brei uit oor die katalisators van geestelike groei, wat mense van gemeentes en leiers verwag, die 6 hindernisse wat mense laat stagneer in hulle geestelike groei en die 3 veranderinge wat Willow tans in hulle bediening maak.
Navorsing

Met die naderende voltooiing van Willow Creek se ambisieuse bouprojek in 2003, het die leierskap van Willow met ‘n strategiese proses begin om God se wil vir die toekoms te onderskei.  

Drie vrae het hulle strategiese proses gestruktureer: 

1. Waar is ons? 

2. Wat sien ons? 
3. Hoe kom ons daar?  
Hierdeur wou hulle die 
1. huidige realiteit definieer, 
2. ‘n nuwe visie en 
3. aksieplan vir die toekoms ontwikkel.

In 2004 is die navorsingsprojek van stapel gestuur, gelei deur:

· Greg Hawkins – uitvoerende pastor van Willow Creek Community Church sedert 1996,

· Cally Parkinson – aanvanklik direkteur kommunikasie by Willow en tans “brand manager” van REVEAL wat hulpmiddels vir gemeentes rondom dié navorsing ontwikkel, en 

· Eric Arnson – voorheen by McKinsey & Company, en tans van ORIGINATE, ‘n navorsing en strategie konsultasie maatskappy.  
Die doel was om die geestelike lewe (hart) van hulle lidmate beter te verstaan sodat Willow die lidmate beter kan help om geestelik te groei.

Een van die sentrale konsepte wat Eric in die navorsing gebruik het, was die idee van “predictiveness”.  

Dit is ‘n meetinstrument wat in verbruikersnavorsing gebruik word om vas te stel: “the degree to which we can predict whether or not someone is likely to behave in a certain way or to try a new product.”  ‘n Hoë korrelasie tussen houdings en gedrag is “predictiveness”, waaruit segmente (groepe mense met gemeenskaplike eienskappe) geëkstrapoleer kan word.  

Met hierdie voorspelbare segmente as lens, kan dan gekyk word na wat mense van hulle gemeente verwag en wat hulle nodig het om geestelik te groei.

Willow se hoop was dat hulle daardeur geleenthede kan identifiseer vir nuwe gemeentelike inisiatiewe en bedieningsaktiwiteite wat ontwerp kan word om te dien as katalisators van groei op die geestelike reis.

Die leidende vraag was die vraag van God aan Adam: “Waar is jy?”

Die vraag is gebruik as lens om hulle “working definition of spiritual growth” te meet: “An increasing love for God and for other people” geformuleer uit Jesus se samevatting van die wet in Matteus 22:37-39.

Hiermee wou hulle verder beweeg as om groei net aan getalle te meet, bv. groei in erediens bywoning of inskakeling by ‘n kleingroep.  Hulle wou die hart van hulle mense beter verstaan en ‘n manier kry om dít te meet.

Drie hipoteses het hulle navorsing gestruktureer:

1. Daar is ‘n stygende baan van geestelike groei wat verbind is aan kerklike aktiwiteite.

2. Die mees effektiewe evangelisasie instrument is ‘n geestelike gesprek.

3. Geestelike verhoudings is ‘n kern drywer van geestelike groei.

Dit was ‘n omvattende navorsingsprojek oor ‘n tydperk van 3 jaar, wat die volgende ingesluit het:

· 6000 vraelyste deur Willow Creek erediens bywoners in 2004.

· 300 vraelyste deur mense wat Willow Creek in 2004 verlaat het.

· 5000 vraelyste deur Willow Creek erediens bywoners sowel as 6 ander (divers saamgestelde) gemeentes in die VSA in 2007.

· 120 in-diepte individuele onderhoude oor mense se geestelike lewe (2004 en 2007).

· Skrifstudie en meer as ‘n 100 boeke en artikels oor geestelike vorming en menslike ontwikkeling.

· Konsultasie met eksperte in die area van geestelike groei.

Resultate

Wat hulle nie gevind het nie

1. Gender speel nie ‘n betekenisvolle rol in geestelike groei nie.

2. Ouderdom speel nie ‘n betekenisvolle rol in geestelike groei nie.

3. Die patrone van geestelike groei verskil nie betekenisvol tussen gemeentes nie.

Ses bevindings

1. Betrokkenheid in gemeentelike aktiwiteite voorspel of bepaal nie langtermyn geestelike groei nie.  Maar daar is ‘n geestelike ontwikkelingspad (spiritual continuum) wat baie voorspelbaar en kragtig is – ‘n groeiende verhouding met Jesus Christus.

Mense op hierdie verhoudingspad met Jesus Christus val in 4 voorspelbare segmente:

a. Ontdekkingstog van die boodskap van Christus (Exploring Christianity)

b. Groei in Christus

c. Naby aan Christus

d. Christus-gesentreerd

Die behoeftes wat mense in dié segmente het, is die volgende:

a. ONTDEKKERS: Soeker eredienste en geleenthede om met ander te connect
b. BEGINNERS: Kleingroep geleenthede en basiese persoonlike geestelike praktyke

c. GROEIENDES: Diensgeleenthede en gevorderde persoonlike geestelike praktyke

d. CHRISTUS-GESENTREERDES: Mentor geleenthede en ‘n wye reeks van diensgeleenthede

2. Geestelike groei het alles te make met ‘n groeiende nabye verhouding met Christus.
Die navorsing suggereer dat dié groei deur twee dinge bevorder word: 1) die gemeente en 2) persoonlike geestelike praktyke

3. Die gemeente is die belangrikste in die vroeë stadia van geestelike groei.  Daarna skuif die rol van die gemeente van ‘n primêre invloed na ‘n sekondêre invloed.

Die gemeente is baie belangrik in die Ontdekkings- en Beginners fase deur eredienste en kleingroepe, maar raak in die volgende fases meer van ‘n platform vir diensgeleenthede.

Persoonlike geestelike praktyke – gebed, joernaal skryf, stilte (solitude), Skrifstudie – raak al hoe meer belangrik, dinge wat gelowiges self doen.

4. Persoonlike geestelike praktyke is die boublokke van ‘n Christus-gesentreerde lewe.

Gelowiges het God nodig en soos gelowiges geestelik groei neem die invloed van die gemeente af, en lei dit Willow tot die gevolgtrekking dat mense nie nodig het om gepamperlang te word in die latere stadiums van geestelike groei nie.

5. Die gemeentes se mees aktiewe evangeliste, vrywilligers en donateurs kom van die meer gevorderde geestelike segmente.

Dit is een van die belangrikste bevindings, want dit deurbreek die aanname dat evangeliese ywer die hoogste is in die eerste fase van iemand se geloofsreis.

6. Meer as 25% van die deelnemers aan die ondersoek het hulleself beskryf as gestagneer of ontevrede met die rol van die gemeente in hulle geestelike groei.

Die gestagneerdes val veral in die Groeiende fase en die ontevredenes in die Christus-gesentreerde fase.

Die gestagneerdes (16% van die ondersoek) ondervind betekenisvolle hindernisse in hulle geestelike groei: verslawings, ongesonde verhoudings, emosionele kwessies en om hulle geestelike lewe ‘n prioriteit te maak.

Die ontevredenes (63% van hulle het al oorweeg om die gemeente te verlaat!) het veral die volgende twee sake uitgelig waarmee hulle die minste gehelp word deur die gemeente:

a. Die gemeente help my om op koers te bly in my strewe om ‘n Christelike lewe te lei.

b. Die gemeente help my om ‘n geestelike mentor te kry.

Willow het hierop ‘n “aha” ervaring gehad – hierdie twee segmente sien nie raak dat baie van die verantwoordelikheid vir ‘n groeiende geestelike lewe by hulleself berus nie.  Soos Bill Hybels in ‘n sessie by die Leadership Summit van 2007 gesê het: Ons het ons lidmate gevoed, in plaas daarvan om hulle te help om “self-feeders” te word.
Refleksie oor hipoteses

Willow se drie hipoteses is as volg deur die resultate verander:

1. Daar is ‘n stygende baan van geestelike groei wat nie verbind is aan gemeentelike aktiwiteite nie, maar aan ‘n persoon se verhouding met Jesus Christus.

2. Die mees effektiewe evangelisasie instrument is om Christus-gesentreerde mense te motiveer.

3. Geestelike verhoudings is ‘n kern drywer van geestelike groei net in die vroeë stadia van geestelike groei.

Nuwe visie en strategie

Willow het in die lig van die navorsing oor hulle huidige realiteit ‘n nuwe visie en strategie in 2007 aanvaar.  

1. Die boodskap aan die gemeente het verander van ‘n afhanklikheidsmodel (we know what you need, and we can meet those needs for you) na ‘n groeiende interafhanklikheidsmodel.  
2. Willow se rol skuif van geestelike ouer na geestelike breier (coach).  Dit hou onder andere in dat daar nie meer ‘n “one-size-fits-all” benadering is nie.

3. Die erediens se impak is verleng deur bv. ‘n joernaal uit te gee as deel van hulle preekreekse wat plek vir notas het (Ontdekkers), vrae vir refleksie deur die week (Beginners), vrae vir verdere studie in kleingroepe (Groeiendes) of saam met ‘n geestelike vriend (Christus-gesentreerdes).

Hulle het na die boek gepubliseer is, nog ‘n dramatiese maar fundamentele skuif gemaak, wat in die opvolg boek uitgespel word:

4. Die Mid-week erediens is verander na ‘n Next Steps kort kursus formaat waar lidmate saamkom vir ‘n halfuur lof- en aanbiddingsessie en daarna verdeel in 40 (!) groepe wat fokus op dinge wat hulle kan help op die pad van geestelike groei.  As jy ‘n klas mis, kan jy ‘n video aanbieding aflaai van hulle webtuiste (enige plek in die wêreld!).

Willow stel voor dat gemeentes die volgende stappe volg in die omvorming van hulle eie bediening:

1. Vra meer vrae as die “Hoeveel?” vraag

Bv. 

· “Hoe help dié sessie of bediening mense om geestelik te groei?” 
· Nog dieper: “Watter segment mense is dié sessie voor bedoel en het dit hulle regtig gehelp?”

2. Gaan verder as die “Hoe gaan dit?” vraag

Bv.

· “Hoe is jou verhouding met God?”

· “Wat help jou deesdae geestelik groei?”

· Watter bediening maak ‘n verskil in jou lewe?  Hoe?”

· Wat kan die gemeente anders doen om jou geestelik meer te laat groei?”

3. Vra: “Hoe help dit iemand groei?”

Bv. 

· Besin op watter segment ‘n spesifieke bediening moet fokus of bereik (ek het die kruisies getrek as voorbeeld):

	BEDIENINGSPROGRAM
	ONTDEKKERS
	BEGINNERS
	GROEIENDES
	CHRISTUS-GESENTREERDES

	Eredienste
	X 
	X
	 
	

	Kleingroepe
	
	X 
	X
	

	Pastorale bedieninge
	X 
	X
	X
	X 

	Vroue Bybelstudies
	
	X 
	X
	

	Mans ontbyt
	X 
	X 
	
	


· Evalueer watter impak ‘n bediening op die geestelike groei van verskillende segmente sal hê (ek het die evaluering ingesit as voorbeeld):

	BEDIENINGSPROGRAM
	ONTDEKKERS
	BEGINNERS
	GROEIENDES
	CHRISTUS-GESENTREERDES

	Eredienste
	Hoog
	Hoog
	Hoog
	Medium

	Kleingroepe
	Laag
	Hoog
	Hoog
	Medium

	Pastorale bedieninge
	Medium
	Hoog
	Hoog
	Hoog

	Vroue Bybelstudies
	Medium
	Hoog
	Hoog
	Medium

	Mans ontbyt
	Hoog
	Hoog
	Medium
	Laag


Bylaes

Drie baie insiggewende bylaes word ingesluit in die boek.
The Art and science of measuring the unseen – Eric Arnson

Dié bylae gee ‘n insiggewende sinopsis van die verbruikersmodel waarop die nuwe visie van Willow Creek gebou is.  Dit help ook om Eric Arnson se motivering te verstaan om by die navorsing betrokke te raak.  Hy was geïnteresseerd om vanuit sy navorsingshoek, die hoek van voorspelbaarheid, agter te kom, wat sou groeiende vlakke van commitment aan Christus help skep.
Eric begin met die konsep van “laddering”, wat fokus op stygende behoefte bevrediging wat ‘n sleutel is tot “commitment” (gebaseer op John Copeland se navorsing) aan ‘n sekere brand. Laddering begin met (Eric gebruik Starbucks as voorbeeld):

· ‘n produk se eienskappe (bv. top koffie met versnaperinge waarmee jy jou kan bederf), wat dan in ‘n stygende lyn waarde toevoeg met 
· funksionele voordele (ervare en vriendelike personeel), 
· funksionele platform (bestelling kan by jou spesifieke behoefte aangepas word [terloops: onthou nou skielik hoe ek een keer ‘n behoefte by Starbucks uitgespreek het aan ‘n tipe crème brûlée koffie wat nie op hulle spyskaart was nie, wat hulle toe vir my geskep het!], 
· emosionele platform (hulle laat jou belangrik voel) na 
· verlof (“permission” – waar die maatskappy hulle produkte en dienste kan uitbrei en kan “predict” dat die verbruikers dit sal verwelkom).
Hy wys ook hoe dié “laddering” toegepas word op elkeen van Starbucks se fokus areas: produkte, plekke en ervarings (Internet, musiek ens.)

Eric verduidelik hierna hoe die “commitment model”, opgebou uit produk lojaliteit (gebruik nét dié produk), aanbeveling (beveel die produk by ander mense aan) en invloed (bereidheid om nuwe produkte van dieselfde brand te probeer), jou help om die gedrag van segmente van verbruikers te identifiseer, verstaan en voorspel, sodat jy beter by hulle behoeftes kan aanpas.

Reveal research approach and methodology – Eric Arnson

Eric se benadering is om: 

1. segmente van voorspelbare gedrag te identifiseer
2. behoeftes van die segmente te identifiseer wat bevredig of nie bevredig word nie

3. drywers en hindernisse van geestelik groei te identifiseer.

Die informasie wat hulle deur hulle kwalitatiewe en kwantitatiewe navorsing ontdek, word dan gebruik om vrae oor dié drie sleutel areas te beantwoord.

Twaalf bonus ontdekkings

1. Om groot te word in die kerk is die hoof rede waarom mense begin om die boodskap van Christus te ondersoek.  Ander redes hou verband met persoonlike gevoelens van leegheid of worsteling.

2. Mense begin kerk bywoon hoofsaaklik as gevolg van ‘n persoonlike verhouding of aanbeveling.

3. Uitdrukkings van dankbaarheid teenoor God en afhanklikheid van God verhoog dramaties soos mense geestelik groei.

4. Mense se gevoelens/houdings oor die belangrikheid van geestelike praktyke in hulle daaglikse lewens verhoog betekenisvol soos mense geestelik groei.

5. Mense erken openlik dat betekenisvolle hindernisse, soos verslawings en emosionele kwessies, hulle geestelike groei beperk.

6. Soos mense geestelik groei, het mense die behoefte dat die geestelike gemeenskap hulle verantwoordelik hou.

7. Daar is baie redes waarom mense dien, maar die belangrikste is dat hulle dit as ‘n uitdrukking van hulle geloof sien.

8. Die belangrikste evangelisasie aktiwiteit vir die meeste segmente is om te praat oor gebed of om aan te bied om vir nie-Christene te bid.

9. Meer as die helfte van die mense in die ondersoek sê dat hulle die Internet in die afgelope jaar gebruik het om geestelik te groei.

10. Die gestagneerde en ontevrede segmente is baie meer openlik bereid om te oorweeg om hulle gemeente te verlaat.

11. Ses gemeente eienskappe is geïdentifiseer as die belangrikste vir die mense, hoewel die vlakke van tevredenheid beduidend wissel (Provides compelling worship services [72%], Helps me develop a personal relationship with Christ [68%], Challenges me to take the next steps in my spiritual life [66%], Helps me understand the Bible in greater depth [62%], Helps me feel like I belong [46%], Helps me find a spiritual mentor[34%]).

12. Mense sê dat die naweek eredienste belangrik is vir hulle geestelike groei, en dat hulle spesifiek die sang/aanbidding ervaring waardeer. 

Interessant: 

· die Christus-gesentreerde segment sal meer geredelik nie-Christen vriende saambring na die erediens; 

· die ontevrede segment wil meer in-diepte lering uit die Bybel hê en meer uitgedaag word deur die eredienste.
Chris van Wyk
